
				Gwirwyd y dudalen hon
"A'r Ysgrifenyddion?"

"Fe symudodd rhai ohonynt gam ymlaen, gan feddwl ceryddu'r Proffwyd. Dyna wahaniaeth a oedd rhyngddo ef a hwy, meddai Caleb. Ef mewn gwisg gyffredin wedi'i gweu gan Nadab y Gwehydd yng Nghapernaum acw, a hwythau wel, gwyddoch mor urddasol y gall Rabbi edrych, Syr. Ond cyn iddynt yngan gair, fe droes y Proffwyd atynt a gofyn, Paham y meddyliwch ddrwg yn eich calonnau? Canys pa un hawsaf, ai dweud, Maddeuwyd i ti dy bechodau, ai dweud, Cyfod a rhodia? Eithr fel y gwypoch fod awdurdod gan Fab y Dyn ar y ddaear i faddau pechodau .

"Mab y Dyn!" 

"Ie, Syr. Dyna'r unig dro iddo honni bod yn Feseia, yn ôl Caleb." 

"A rwygodd yr Ysgrifenyddion eu dillad?" 

"Cyn i neb gael amser i ddim fe ŵyrodd eto uwchben y dyn ifanc, gan ddweud, Cyfod, cymer dy wely i fyny a dos i'th dŷ.' Fe anghofiodd pawb bopeth arall wrth weld y dyn ifanc, Syr.' 

"Yn. . . yn codi?" 

"Ie, Syr, ar ei eistedd i ddechrau, ac yna ar ei draed o flaen y Proffwyd. Fe safai yno, meddai Caleb, gan edrych o'i gwmpas yn ffwndrus, fel petai'n methu â chredu bod y peth yn wir. Ac yna fe syrthiodd ar ei liniau wrth draed y Proffwyd Syr?" 

"Ie, Elihu?" 

"Clywais—maddeuwch imi am sôn am y peth—clywais cyn gadael Capernaum fod y Proffwyd . . ." Tawodd, yn ansicr. 

"Fod y Proffwyd i lawr yn Jwdea?" 

"Tu draw i Iorddonen, Syr, ond yn bwriadu bod yn Jerwsalem dros yr Ŵyl. Ac yr oeddwn i'n meddwl, Syr, os maddeuwch imi am fod yn hy arnoch

"Y gallwn i fynd i Jerwsalem?" 

"Nage, Syr. Fe fyddai'r daith yn ormod i chwi." 

"Beth, ynteu? Nid âi fy nhad yn agos i'r Nasaread—dim ond i'w ddilorni.' 

"Na wnâi, mi wn, Syr. Y mae'n ddig iawn wrthyf fi am sôn cymaint amdano. Ond. . .' 

"Wel?" 

"Alys, Syr." 

